
        
            
                
            
        

    
	Ж. Дамдин 

	ХОВОР АМЬТНЫ МӨРӨӨР

	“Шинжлэх Ухаан, Дээд Боловсролын Хүрээлэнгийн хэвлэл” Улаанбаатар хотноо 1958 онд хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2025 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨМНӨХ ӨГҮҮЛЭЛ

	«... Хангай говийн хооронд халхын уудам нутаг

	Хар бага наснаас хөндлөн гулд давхисан газар

	Гөрөөс араатан авласан урт урт шилнүүд

	Хүлэг морьд уралдсан хөндий сайхан хоолойнууд

	Энэ бол миний төрсөн нутаг

	Монголын сайхан орон...» 

	 

	гэж шүлэгч Д. Нацагдорж бичсэн байдаг. Энэ дээрх бадаг нь миний амьдралын нэг хэсгийг бичсэн юм шиг надад санагдах юм. Ийм санал ганц надад биш олон хүнд төрдөг байх аа.

	Миний бие хар бага наснаасаа хайрт эх орныхоо Хангай, Говь, Алтай, талын уудам сайхан нутгаар хөндлөн гулд олон удаа явж үзээд, уудам баялаг сайхан нутагтаа улам ч их хайртай боллоо.

	Иймд ан амьтны тухай яруу сайхан биш боловч үнэн байдлыг үзүүлсэн ерийн хэдэн үг холбож бичих хүсэл надад өөрийн эрхгүй төрөөд өвгөн би өөрийн биеийг гололгүй, үзэг барьж суугаад тэмээн гөрөөс гэж эртнээс алдаршсан тэр амьтны тухай өөрийн биеэр үзсэн, харсан, агнасан, олж сонссон зэргээ сэдэв болгож, доорх тэмдэглэлийг бичлээ. Энэ бол ерийн нэгэн анчин хүний замын тэмдэглэл төдий зүйл билээ. Миний бие профессор Дондогийн Цэвэгмид зэрэг эрдэмтэн хүмүүсийн хамт алс холын аялалд олон удаа оролцсон юм. Тэднээс ан амьтны амьдрал байдал, тэдгээрийн тухай олон сайхан үг яриаг сонсож авсан маань миний энэ тэмдэглэл бичих хүсэл эрмэлзлийн бас нэг эх үүсвэр болсон юм.

	Миний бие тэмээн гөрөөс олж, эрдэм шинжилгээний талаар судлахад нэмэр хүргэх, Улсын төв музейд авчирч тавих зэрэг ажилд оролцон, алс холын аяллаар 1956 онд 4 дэх удаагийн явалтаар Алтайн цаадах алдарт их Цэнхэр-номины говиос хүсэл болсон тэмээн гөрөөсөө олж, урамтай сайхан явсан замын тэмдэглэлээс энд зөвхөн «Ховор амьтны мөрөөр» гэсэн хэсгийг сийрүүлж, эх орны байгалийн баялгийг судлагчдад өчүүхэн ч атугай тус болох болтугай хэмээн хүсэв.

	Энэ тэмээн гөрөөс олох явдалд хүч шавхан оролцсон кино зургийн ажилтан, ганзага нэгт нөхөр Жигжид нарын зэрэг хамт явсан нөхдөдөө баяр талархал хүргэе!

	 

	Жүгдэрийн Дамдин

	



	


ХОВОР АМЬТНЫ МӨРӨӨР

	1956 оны 8 дугаар сарын 7 билээ. Өдрийн 10 цаг боллоо. Алсын аян замд бэлдсэн "ГАЗ-69" гэдэг хөнгөн машин нийслэл Улаанбаатараас баруун зүгт мордлоо. Энэ бол Монгол орны ховор амьтдаас кино зураг авах, манай улсын байгаль, түүхийг үзүүлсэн улсын төв музейд тавихаар зарим ховор амьтад олж ирэх сайхан үүрэг авч алсын аялалд Монгол кино үйлдвэрийн хэдэн нөхдийн хамт миний бие оролцон явалцсан нь тэр ээ.

	Аглаг хөдөө хээрээр ан гөрөө хөөцөлдөн явж сурсан анчин хэн ч бол авд мордохдоо сэтгэл хөдлөн баясдаг юм. Ховор сонин ан олох гэж 4 дэх удаагаа алс баруун хязгаар зорин гарсан тэр аяллын замд тохиолдсон явдал сэтгэлд минь хэчнээн сайхан хоногшиж үлдсэнийг хэлээд яах вэ.

	Алсад, замын тоос дэгдэн, жаргах нарны улбар туяа Өгий нуурын тунгалаг усанд туссан нь үнэхээр үзэсгэлэнтэй байв. Тэнд маш олон шувуу сүрэг сүргээр, хос хосоор нисэж, буух зэргээр цэнгэн байх нь П. Чайковскийн алдарт зохиол "Хунгийн нуур" гэдэг бүжигт жүжгийг үзэж байсан минь энд санагдлаа. Түргэн урсгалт Орхон голыг огтолж униар суунагласан их хөндийг гаталж Хангайн нурууны хадах ёроол дахь Цэцэрлэг хот хүрлээ. Тэндээс Хойд Тамир, Идэр, Чулуутын гол огтолж, Хангайн нурууны хамгийн өндөр алдарт Эгийн даваагаар давлаа. Уудам эх орны минь уул, уулын цаана уул давхцан сүндэрлэж, уулын цаана ус мөрөн мяралзан үргэлжилсээр байв.

	Улаан чулуут, Байдраг, Заг зэрэг голуудыг хөндлөн гулд гарлаа. Баянхонгор аймгийн нутаг Далан-хайрхны өмнүүр орж, мянга гаруй километрийн тэртээх Говь-Алтай аймгийн Цагаан олмоор тойрон, цаашлахад ой хөвч хангайн байдал аажмаар өөрчлөгдсөөр говийн байдалд шилжиж байв. Говь-Алтай аймгийн төв Есөнбулагт буулаа.

	Есөнбулаг бол Алтайн зүүн гарын Тайширын нурууны ар бэлд орших бөгөөд алс баруун өмнөд их говьд аялагчдын замд тохиолдох хамгийн олон хүн ам бүхий суурин газрын нэг юм.

	Бид Есөнбулаг хотоос замын хүнс, хэрэглэл базаан бас нэг ачааны машин нэмж аваад цаашаа хөдөлсөн билээ.

	Тэр өдөр тэнгэр бүрхэг муухай байлаа. Есөнбулагийн төв ард хоцорч, битүү зузаан манан будан бүрхсэн Хантайшир уулын өндөр оргилуудын дундуур өмнө зүг чиглэн зурайсан их замыг дагасаар, Хантайширын нурууны Дөтийн даваагаар давж, Наран сумын төвийн дэргэдүүр гарахад, нар үүлсийг цоолон гарч, манан будан тэнгэрт дэгдэн, цэлмэг сайхан боллоо.

	Цаашлан явсаар Хөх-морьт, Хар-азрагатын нуруугаар давж, Цээл сумын нутагт орлоо. Цаана нь Зараагийн өргөн их говь нүд алдам цэлийн харагдлаа. Энэ их говийн зурвасыг туулахад Алтайн нурууны гол хэсэг болсон Их, Бага Таяны нурууг давж Монгол улсын хамгийн захын сум Алтайд хүрлээ. Төв Азийн эрс тэс уур амьсгалт зах хязгааргүй алдарт их говь нутгаар эрдэм шинжилгээний ажил хийж, байгалийн бэрхшээлийг аймшиггүй туулж явсан эрдэмтэд, нэрд гарсан жуулчин олон билээ. Нүүр нүдгүй элсэн шуурга, хэдэн өдөр, хэдэн шөнө үргэлжлээд, яваад байя гэхэд зам чигээ огт мэдэхгүй, аргагүй болоод явах ч аргаа олохгүй болдог байгалийн тийм аюулт үзэгдэл чухам энэ их говьд болдог юм.

	Бид энд ямар ч аюул тохиолдвол ялж дийлэхийн төлөө тэмцэх ёстой гэдэг бодол хүн бүрийн дотор орж ирж билээ.

	Сая сая жилээр хурын усанд угаагдаж, хээрийн салхинд үлээгдэж өвгөрсөн Аж-богд гэдэг гоёмсог үзэсгэлэнт уул баруун гар талаас угтаж ёслох мэт харагдлаа. Энэ уул далайн мандлаас 3700 м өндөр билээ. Аж-богдоос өмнө зүгт зах нь харагдахгүй их говь үзэгдэнэ.

	Тэр их говийн дунд Шивээт-улаан гэдэг өндөр уул цор ганцаараа сүндэрлэжээ. (Энэ номын нүүрэнд байгаа уул).

	Тэнд говийн ховор амьтан баавгай (мазаалай), бусад янз бүрийн амьтад оршино. Шивээт-улаан гэж нэрлэсэн учир нь: Эрт цагт хүмүүс ямар нэг хэргээр нууц хэрэм барьж, шивээлэн оршиж байснаас энэ нэр томьёо гарчээ.

	Шивээт-улааны зүүн өмнө зүгт Балгантай, Идрэнгийн нурууны баруун үзүүр хөхрөн униартан үзэгдэнэ.

	Бидний зүүн гарт үзэмжит сайхан, дан боржин чулуун уул Хатан-хайрхан сүндэрлэн үзэгдлээ.

	Бид тэндээс хавтгайн оршин нутагладаг алдарт Цэнхэр-номины говийг чиглэн явлаа. Бидний замд, амьтан хүн нэг ч үл үзэгдэнэ. Ёстой зэлүүд цөл говь гэдэг чухамхүү энэ юм байна гэдэг бодол хүн бүхэнд төрж явлаа.

	Хулан жороо гэдэг гүймтгий жижиг шувуу, бут харганын дороос хааяа нэг гарч нисэх нь буйд цөлийн ганц эзэн нь юм шиг санагдана.

	Цааш нь яваад, жинхэнэ их говийн дунд лавшран орж үзвэл булаг, цөөрөм, шанд байтугай балга ус ч олдомгүй байдаг. Гэвч харгана, бударгана, эрвэгэр сэрвэгэр заг мод дайралдана. Энэ нутгийн нэг сонин амьтан нь алтан шар элснээс үл ялгагдах жижиг гүрвэлүүд мөн.

	Ийм их цөл говьд энд тэндээс угалз гэдэг улаан тоос дээшээ харван олгойдоод тэнгэр баганадан босож аюулт хүчтэй харанхуй элсэн шуурга болох нь цөөнгүй тохиолддог. Гэсэн ч цэлмэг өдөр эргэн тойрон харахад гайхалтай сонин байдаг. Заримдаа долгиолон давлагаалж, үелзэн мяралзсан их их нуур далайнууд, түүний дотор том том далбаат онгоцнууд хойно хойноосоо цувран явж, олон мянган том жижиг шувуу бөөн бөөнөөрөө үргэлжлэн нисэж, бууж байгаа ч юм шиг үзэгдэнэ. Мөн алсад харагдах уул нуруу, ойрд үзэгдэх цав толгодын орой хий агаарт уруугаа харсан маягаар хоорондоо зөрөлдөн харагдана. Бас хий агаараар буюу газраар хот, балгас сүндэрлэн, ачаа хөсөг цувран явж байгаа мэт үе үе тодрон, бүдгэрэн замхран харагдана. Энэ бүгд цөм их говийн гайхамшигт зэрэглээ, байгалийн чамин үзэгдлүүдийн нэг юм. Үүнийг монголчууд эртнээс нааш "Гандирсын балгас" гэж нэрлэсээр иржээ. Гандирс гэдэг нь энэтхэг үг, монголчилбол үнэр идэшт гэсэн утгатай юм. Уг нь энэ үг далайгаас дэгдсэн мананд хот балгас зэрэг зүйл бүрийн юм үзэгдэхийг хэлсэн утгатай юм байжээ. Ер нь, монгол хэлэнд энэ мэт энэтхэг гаралтай үг нэлээд бий.

	Эх орныхоо хязгаар, буйд цөл нутгаар өөд сөөргөө хөндлөн гулд зүсэн явахдаа, бид түүний дотор хачин сонин ургамал амьтан асар арвин болохыг нүдээр үзэж бахархаж баясан явдаг билээ. Төв Ази, Монгол орны байгалийн байдал эрс тэс. Түүгээр явсан эрдэмтэн, эгэл жирийн малчин, анчин хүнд хэнд нь ч гэсэн хачирхан сонирхож бичмээр, яримаар юм бишгүйдээ гардаг. Цөл говь нутгийн амьдралыг нүдээр үзээгүй хүн түүний тухай тодорхой яаж мэдэх вэ? 3арим хүмүүс Монголын их говийг элснээс өөр юу ч үгүй юм шиг санадаг. Гэтэл их говийн өргөн уудам нутгийн байгалийн өвөрмөц байдалд үеийн үед зохилдон амьдарсаар ирсэн ургамал, амьтан элбэг байдаг билээ. Монголын их цөл говьд хааяа хааяа хадаад авмаар өтгөн өндөр өвс, цэнгэг тунгалаг ус урссан хэсэг зурвас газар ч тохиолдоно.

	Бас зарим газар нэлээд өргөн талбай эзэлсэн маш өтгөн шигүү ургасан заг ба сухай, тооройн ой байдаг. Ерөнхийдөө их говийн ургамал нь: харгана, бударгана, баглуур, шинэ шинэ жижиг нялх загууд болно. Говийн том загийн зарим нь тэвэрт багтамгүй бүдүүн ч байдаг. Харин хүн түр буюу тогтмол нутагладаг заримдаг говирхог газраа дээр дурдсан хэдэн зүйлийн ургамал, амьтнаас гадна бас хөмөл, таана, морин хонин, хармаг, гоёо, цулхир зэрэг ургамал байна. Говьд сонин амьтдаас, цагаан тэмээ гэдэг том аалз, ямааны ууц (скорпион) гэдэг амьтнаас нутгийн хүмүүс зэвүүцэн айдаг юм. Эдгээр амьтдыг нутгийн хүмүүс хортой гэж ярилцана. Бас алсын цөл говьд маш их хортой олгой хорхой байна гэж ярилцдаг юм. Энэ нь олгойд хийсэн цус хэлбэртэй, түүнд жинхэнэ толгойгүй. Хаашаа явах тэр талаас зориуд нэг толгой үүсэн гарч тэр зүгийг барин явна гэж ярилцдаг юм. Мөн загийн чавганц гэж хүн дүрст амьтан байдаг гэнэ. Эдгээр амьтны тухай хэзээнээс нийтээр ярьсаар ирсэн аман яриа, ном хэвлэлд хүртэл орсон байна. Энэ амьтад чухам байгаа эсэхийг олох гэж олон удаа эрэл хийсэн боловч олдоогүй юм. Хүнээс сураг тавихад чухам биеэр үзсэн хүнгүй болж, нэгээс нөгөөд дамжсаар замхардаг байна.

	Бид, Шивээт-улааны баруун хойгуур ороож орлоо. Яг тэндээс Д. Цэвэгмидийн хамт, хулан агнаж байсан урьдын танил газраар дайрч, тэр аяллынхаа сонин учралуудаас нөхдөдөө ярьж явлаа. Цаашлах тутам зам улам муудан, зарим газар машинаа түрж түлхэж, заримдаа элсэнд суулган ухаж ч явсаар нэг мэдсэн нь их хавцалд орсон байв. Тэр хавцлын сайрыг дагасаар өдөржин муруй тахир замаар явж чухам хаашаа чиглэж яваагаа мэдэхэд бэрхтэй. Тийм сэтгэл түгшим үе ч тохиолдлоо. Арай чармайн хавцлаас шувтран гарахад аз болж хүсэл болсон Цэнхэр-номины говийн зүүн захад хүрсэн байв. Энэ орчмоор хавтгай - тэмээн гөрөөс орших учраас тэр ховор амьтны мөрийг эрж хайх хамгийн сонин бөгөөд хамгийн бэрх ажил тэндээс эхэллээ.

	Тэр содон соргог амьтны мөрийг олох явдал бидний эрэл хайгуулын ажлын нэгдүгээр чухал зорилго байв. Энэ чухал зорилгын цаана бас чухлын чухал зорилго байгаа шүү! Ингэж алсын алсад ирчхээд нөгөө тэмээний мөр олдохгүй бол яана? Олдовч жинхэнэ тэмээн гөрөөс маань дайралдахгүй бол бас яана? гэдэг асуудлууд бидний сэтгэлийг их л шимшрээн зовоож байлаа. Гэвч бид зүрх шимшрэн өвдөхөөс айлгүй, нойр хоол, хүч чадлаа хайрлалгүй, хүсэж мөрөөдсөн ховор амьтны мөр хайцгаалаа. Шинэхэн орсон цасыг бодвол их говийн хөрс, хөлтөн амьтны мөрийг үлдээхдээ чухам хэдийд явсныг мэдэхэд бэрхшээлтэй билээ. Эхний үед эрэл хайгуулын ажил маань амжилт муутайд сэтгэл ихэд зовуурьтай явлаа. Хуучран баларсан хэдэн бор мөрнөөс өөр юм юү ч олдсонгүй. Тэр хуучирсан мөрөөр тэмээн гөрөөсний тоо, явсан зүг чиг, чухам хэдийд явсан зэргийг тогтоох нөхцөлгүй байв. Энэ нь элсэн цөлд яваа эрэлчин, хайгуулчин бидний итгэл найдварын гал дээр ус хийх шиг болж, сэтгэл зоригийг минь багагүй хугалав. Аглаг цөлд сүлжин хэрж, ариун хээрийн салхины аясаар явдаг тэр амьтныг олох гэж хэдэн удаа яваад ямар ч үр дүн үзээгүйдээ гутаж гуньхрахын туйлд хүрсэн баймаар хүн би юм шүү! 

	Гэсэн ч би:

	— Хүүхдүүд минь, санасан санаандаа хүрч, зорьсон зорилгоо биелүүлээд буцна даа, гэж нөхдөдөө хэлж, тэднээ зоригжуулан явлаа. 

	Эрэл хайгуул үргэлжилсээр байв.

	Говийн элст хөрсийг нарны хурц илч хайр найргүй халааж, говийн ангамал хөрс улам улам улайдна. Гутлын ул нэвт халан, халуун гал, нурам дээгүүр явж байгаа юм шиг санагдана. Ядарч зүдэрсэн хүний сэтгэлд янз бүрийн олон юм бодогддог доо. Хүн байгалийг захирч говийн энэ их олон мянган хавтгай дөрвөлжин километр уудам газрыг усжуулан, алимын цэцэрлэг, хөвөнгийн талбай байгуулах ирээдүй бий гэж бодоход одоо ганц балга хүйтэн ус уух сан гэж уруул омголтон, шүлс хатаж явсан бидний хэн хэн маань ч урагшаа зориглон тэмүүлж, нөө тавьсан зорилгоо биелүүлнэ гэж сэтгэл шуударцгаав.

	Бид, зүүн өмнө зүг чиглэлээ. Тээж явсан усаа дуусах шахаж байв. «Номины говьд, нохой цангаж үхдэг» гэсэн домог байдаг. Тэмээн гөрөөс олох ажил хамгийн чухал асуудал байсан маань аминд тулсан түүнээс чухал ус олох явдал гарлаа. Одоо устай газрыг олох нь бидний зорилго болов. Ер нь: усгүй бол тэмээн гөрөөс олохоос хамаагүй түрүүнд хатаж үхэх аюулд хүрнэ шүү. Энэ аюулаас аврах ганц зам байв. Энэ нь Атас Чингисийн нурууны зүүн бэлд худаг ус урьд байсан тул тэр зүгийг аргагүй чиглэн явлаа. Уул газар хүрмэгц тэнд ус юу ч байсангүй. Тэгээд бидний сэтгэл улам ч гунигтай болов. Тэндээс баруун хойд чиг барин хөдөллөө. Зам маш муудан, хүнд ачаатай машин явах аргагүй болов. Ачааны машинаа хэдэн хүний хамт орхихоос өөр нөхцөлгүй болж ирэв.

	Эзгүй хээр зэлүүд говиор амь санаагаа нэгтгэн явсан, анд сайхан нөхдөө орхиж, салан явах гэдэг аягүй муухай юмны нэг тэр билээ. Одоо бид хөнгөн машинаар ус хайх ажилд орлоо.

	Урьд, 1952 онд явж байхдаа Цагаан-дэрсний ус «Аюушийн довон» гэдэгт ус байхыг би сайн мэдэх учир тэр зүгийг чиглэлээ. Чухам Аюушийн довон хаана байгааг, өдрийн цагт холын уулын бараагаар, шөнийн цагт цэлмэг тэнгэрт гялалзан харагдагч алтан гадас одоор баримжаалж, өдөржин шөнөжин явлаа. Аюушийн довонгийн яваад барагдахгүй холыг яах вэ. Явах замын бэрхийг яана? Машин элсэнд сууж, түрж түлхэн гаргана. Зуны илчит нар зулай дээрээс төөнөн, нойтон чийгтэй бүхнийг хатаан уур болгоно.

	Алс тэнгэрийн хаяанаас үүлс цогцлоод, аадар ширүүн бороо цутгаад өгдөг ч болоосой гэж хүсэл болцгооно. Монголчууд уснаас илүү их идээгүй гэж эртнээс нааш хэн боловч усыг эрхэм болгон хүндэтгэсээр ирсэн юм. Жишээ нь: Аян замын хүмүүс бол тогтмол ба урсгал ус тохиолдох бүрд бууж амсан явдаг, мөн ямар нэгэн хүн ойр холын ба хот зуураа боловч ус авч яваа хүн тохиолдвол түүний уснаас хоёр гараа хамтатган тосож баруун гарын алган дээрээ бага зэрэг ус хийлгэн авч амандаа амсах зэргээр түүнийг их л хүндэтгэн байгаа маягаар өнгөрүүлдэг заншилтай байсан билээ. Үүгээр үзэхэд монгол хүмүүс усны ямар нэгэн ашиг тусыг хэзээнээсээ сайн мэддэг байсан байжээ.

	Жин үдийн нар урд дээр голлоод, ус хааг сайн мэдэхгүй хойд зүг барин, хязгааргүй говийн дунд явахад машин маань эвдэрч суувал яана? Өөр ямар нэг аюул учирвал яана? гэх зэргээр олон юм сэтгэлд орно. Ядарч зүдэрсэн бидний сэтгэлд ганц «ус» гэдэг үг бодогдож явлаа.

	Ингэж явахад баруун зүгт Харлаг-тагийн нуруу «Чантуугийн цаст цагаан уул», түүний тэнгэрт тулсан мөнх цаст өндөр оргилууд бидний дээрээс ширтээд, дээрээс унаад ирэх гэж байгаа юм шиг харагдаад, түүний хөлдүү цэвдэг цас, мөснөөс шүүрч аваад амандаа хийчих сэн гэж халаг хүргэнэ.

	Нэг талд цасан уул тэнгэрт тулаад сүндэрлэн байхад нөгөө талд ус чийг ч үгүй улайдсан говьд хатаж үхэх болзошгүй явдаг чинь хүн байгалийн эрхшээлд ноёлогдож байгаа нь чухам энэ юм даа гэж аргагүй бодогдуулна.

	Зүүн тийшээ харахад Хар-дэл, Хар-хайрхан нуруу харлаж бараалан үзэгдэнэ. Хойшоо зах хязгааргүй говь тэнгэрийн хаяатай нийлэн, цэнхэртсэн далай шиг хөхрөн униартана.

	Урд зүгт Атас Чингисийн нуруу хөх мананд сүүмэлзэнэ. Аюушийн довон чухам энэ зүгт бий гэсээр үргэлжлэн зогсолтгүй явсаар л байлаа.

	— Тэнд сайхан устай хоёр худаг бий. Бас хүйтэн тунгалаг ус нь шоржигнон урсаж байдаг булаг ч бий гэх зэргээр хүсэл болж явсан усны тухай намайг ярихад нөхөд маань нүд нь сэргэн, «тэр газар маань чухам хаана бол доо» гээд дэмий л ийш тийшээ ширтэн горьдоцгооно.

	Явж явж сая ашгүй нэг Аюушийн довонг оллоо. Хүйтэн тунгалаг ус шоржигнон урсаж байсан газар маань ч хатаж хоцроод хужир ургажээ. Тэндээс яаран нэг худаг дээр очтол дарагдаж ор мөргүй шахам болж.

	— Нөхөд минь! Одоо яана? Биднийг усаар аврах итгэл найдвар болсон газар, усны чийг ч үгүй болсон юм байна! гэж намайг хэлэхэд, хамт явсан нөхөд минь цөм дуугай болцгоон, царай нь булт гутарч, гуньхарсан янзтай байцгаасан байв.

	— За юу ч болсон нөгөө нэг худаг дээр очиж азаа үзье дээ гээд бид урам зориггүй тэндээс бас хөдөллөө. 

	Нөгөө худаг дээр очиход, онийсон жаахан нүх шүү юм харагдлаа. Горьдлын нүд түүн дээр зэрэг зэрэг тусч, гүйн очиж өнгийн харахад: ёроолд хорхой шавж дүүрсэн ойртох аргагүй өмхий муухай усны шавхруу төдий юм ёлтойн байв. Арга буюу бид, тэндээ бууж тэр худгийг ухаж гарлаа. Ус, чийг үнэртэхэд элэг дэвтэх шиг болж, урам зориг улам улам орсоор, удалгүй ээлжлэн шавхсаар нэлээд устай боллоо. Ухсан худгийн ёроолоос ус ундарсаар овоо гарлаа. Хувин савандаа ус дүүргэн, өөрснөө ууцгаан, цай чанаж, яриа хөөр, баяр хөгжилдөөн болцгоов. Цэнхэр номины говьд орж ирсээр 5 хонолоо. Устай ч боллоо. Ус амьдралын хамгийн чухал зүйл юм. Хүйтэн тунгалаг цэвэр ус хүний эрүүл мэндийн чухал хэрэглүүр мөн. Ус тээсэн хөнгөн машин, урам зориг орсон хэдэн нөхөд зүүн зүг чиглэн, үлдсэн нөхдийнхөө байхаар болзсон газар өөд чиглэн явлаа. 

	1956 оны 8 дугаар сарын 18-ны шөнө өнгөрч, үүрийн гэгээ тэмдгэрэв. Анчин хүний сэтгэл үргэлж яаруу, агнах ангаа олж үзэх гэж эртлэн босож яардаг шүү. Би, энэ шөнө нойр бараг хүрсэнгүй. Тэгээд үүр тэмдгэрэнгүүт яаран бослоо.

	Үдшийн түлсэн загийн цог огт хэвээрээ улайж байв. Хуурай загийн мөчир хугачин хийж хээрийн гал дүрэлзлээ. Яах ийхийн завгүй цай буцаллаа. Манай нөхөд босоцгоон, цайгаа бушуухан ууцгаагаад, зүүн зүг яаран хөдөлцгөөлөө. Одоо л тэмээний мөр олж уулзах хамгийн сүүлчийн горьдлого бидэнд үлдэж билээ. Өглөөгүүр нэлээд явтал юм тун ч харагдсангүй, тэгээд нэг товцог дээгүүр гарч, нэг сайрыг амдан өгстөл 10-аад хавтгайн хэвтэж байгаад боссон халуун хэвтэр дээр орчих нь тэр ээ.

	Хэдэн мянган километр газар, хэцүү бэрх говийг туулан ядарч зүдрэн явсан бид, эрж хайж явсан амьтны мөрийг үзээд өөрийг нь бариад авсан юм шиг болж, ядрал зүдрэл, зовлонгоо цөмийг нь мартаж баярлахын ихээр баярлаж билээ.

	— Бүгд 13 том, жижиг тэмээ байна гэж нэг маань хэлэв.

	— Эднийг хараач! Тун саяхан боссон байна. Баас нь нойтон хэвээрээ шив шинэхэн байна гээд нөгөө нь бас нэмж хэллээ. Тэр 10-аад тэмээний мөрийг хөөж явцгаав. Тэмээнүүд цаашаа явж бас 10-аад тэмээ хэвтэж байсныг босгож аваад, цааш нийлэн явсан мөр гарлаа.

	— Гэнэт биетэй нь уулзахаар халуун мөртэй нь уулз гэдэг юм гэж нөхдөдөө хэллээ. Бид явган яваад яах вэ, өөр ямар нэгэн арга хэрэглэе гэж санал гаргахад, нөхөд маань тэгье тэгье гэж зөвшөөрөн, ачааны тэргээ орхиж, хөнгөн машинаар мөр хөөх шийдвэр гарлаа.

	Хөнгөн тэрэгтэй 4 хүн тэмээн гөрөөсний мөр хөөж эхэллээ. Тэмээн гөрөөс, гуу жалгаар ч гарна. Дов толгодоор ч дайрна. Хатуу сайртай газар мөр нь мэдэгдэхгүй болж, машинаас бууж хэдэн зуун метр газар мөрдөн явган явцгаана. Энд тэндээс бас тэмээ нэмэгдсээр л байна.

	— Лав л 40-өөс илүү 50 шахам тэмээ болж байна гэж нэг залуу маань хэллээ. Уул тэмээнүүд зогсох шинжгүй, шууд шууд алхлан явсаар байна. Ховор тэр амьтны мөрийг алдалгүй хөөсөөр л байв. Говийн дэлгэмэл шар торго шиг элсэн дээгүүр зурайж, жирийсэн мөрийг хөөсөөр явахдаа бид тэдэнд улам улам ойртож, ямар нэгэн цагт тэдний бие барааг харна даа гэж бодоход бидний сэтгэл тэсэж ядан яарч явлаа. Ингэж мөрдөн явахдаа замын тэмдэглэлээ дэлгэрүүлэн «Ховор амьтны мөрөөр» гэж нэрлээд өгүүлэл бичих юм гэдэг бодол төрсөн минь энэ, миний бичиж байгаа зүйл болжээ.

	... Бид нэг цав толгодын завсраар гартал цаана байгаа гүвээний нахиу дээгүүр гарахаар явж байгаад зогссон бололтой, олон тэмээ сүртэй ч гэгч яах аргагүй шаргалтан харагдлаа. Олон мянган километрийн туршид өдрийн бодол шөнийн зүүд болж явсан ховор тэр амьтныг нүдээр үзэхэд, өнөө хавтгай маань мөн байгаа даа, арай гэрийн тэмээ биш байгаа гэж эргэлзэх бодол ч төрөв. Энэ нь даанч ололгүй олон удаа явж цөхрөнгөө баран, урам зоригоо олон удаа хугалж явснаас тэгж бодсон хэрэг ч байж магад.

	Бид тэмээг харангуутаа тэр дороо зогслоо. Тэд биднийг харсан юм уу, үгүй юм уу? үргэж, хулжин хөдлөхгүй зогссоор байлаа. Тэд лав биднээс сэжиг авчээ. Кинонд авах гэтэл хол байсан учраас болсонгүй. Тэдний өөдөөс явж дөхөж, ойртож очих ч нөхцөлгүй байв. Хэрэв явбал биднийг үзэнгүүтээ ор сураггүй алга болох байсан. Хөөгөөд ч гүйцэхгүй нь лавтай байв. Одоо ямар арга байна? Эхлээд кинонд авах, дараа нь агнах энэ дэс дарааг хэрхэвч эвдэж болохгүй. Энэ бидний өмнө тавигдсан яггүй тулгамдсан асуудал гарлаа. Үүнийг шийдвэрлэхэд мэргэн бууч тун хэрэггүй, мэргэн сайхан самбаатай арга хэрэгтэй байлаа.

	— За юу ч болсон уул тэмээний цаад энгэрт бууны сум цараалхаар давуулан буудахаар шийдэв. Хээрийн зэрлэг амьтан сумны цараанаас үргэж, тэр зүгийн эсрэг давхидаг заншилтай. Тэр эсрэг зүг нь яг бид байгаа учраас бидний өөдөөс давхиж, ойртон ирдэггүй юм байгаа даа, гэвч энэ амьтны зан байдлыг ерөөсөө мэдэхгүй учир, бидний сэтгэлийг янз бүрээр үймүүлж байв.

	— Аз мэдсэн хэрэг, цаад энгэрт нь буудаад үзье гэхэд Жигжид маань зөвшөөрөн буугаа шагайлаа. Сум дуунаас хурдан. Юу ч болсон энд буу дуугарахаас өмнө тэнд сум цараална. Тэмээ хаашаа давхидаг бол доо? Аль сураг чимээгүй, биднээс өөр ямар нэгэн зүг алга болоод «амандаа орсон өөхийг хэлээрээ түлхэнэ» гэдэг шиг азгүй явдал тохиолддог бол уу? гэх зэргээр сэтгэл түгшин үймэлдэж, Жигжидийн бууны гохыг дарахын хооронд янз бүрийн бодол хоромхон зуур орж ирлээ. Буу ч тас хийлээ. Бутарсан цагаан тоос тэмээний цаад энгэр дээр манарлаа. Тэмээнүүд ч улаан тоос татуулан хуйларсаар, яах ийхийн завгүй, бидний өөдөөс довтлоод ирлээ. Киноны аппарат ч тачигнаад явчихлаа. Тэмээ ч биднийг анзаараагүй юм уу, бидний өөдөөс ороод ирлээ.

	— Дайрч довтолдог амьтан юм биш байгаа даа гэж намайг хэлэхэд миний үгийг анхааран сонсох чөлөөтэй хүн нэг ч байсангүй. Жигжид, туслах хоёр аппаратаа тачигнуулж л байлаа. Битүү улаан тоос ч биднийг бүрхлээ. Хамгийн ойрхон тэмээ бидний дэргэдүүр барагцаалбал 60-аад метрийн зайтай гарсан юм даг.

	 

	Хөвөн зөөлөн хошуутай 

	Хөөрхөн гэдгэр толгойтой 

	Бүлтгэр хүрэн нүдтэй 

	Бүрсгэр тачир үстэй 

	Ижилхэн жаал ботгонууд 

	Ингэ, тайлгаасаа хоцрохгүй 

	 

	тавран давхин өнгөрцгөөнө. Хачин сонин учрал гэдэг энэ боллоо. Сүрэг тэмээ баруун гүвээн дээгүүр дөтхөн далд оров. Бид хойноос нь хөөн гарч дорхноо гүйцлээ. Тэд нэг их сайр дундуур зугтав. Говь газар хамгийн сайхан зам сайр байдаг тул бид хурдаа ч нэмлээ. Кинонд дахин авлаа. Энэ удаагийн авалт хамгийн амжилттай сайн болсон. Тэмээнүүд бидэнд гүйцэгдээд зарим нь хоцорч, зарим нь хажуу өөд бултан гарч харагдав. Бидний өмнө одоо 10-аад тооны тэмээ үлдлээ. Кинонд тэр ховор зэрлэг амьтныг авч дууслаа. Машин зогсож,

	— Тэд хурдан, тэгэвч сум гүйцнэ гээд Жигжид бид хоёр зэрэг шагайв. Ингээд л Улсын төв музейн үзмэрт Монголын хавтгай тэмээн гөрөөсний дээж, манарсан улаан тоосон дунд үлдлээ.

	Бид ингэж чухлын чухал зорилгоо биелүүлсэн юм.

	 

	* * *

	 

	Зорилгоо амжилттай биелүүлж, зогссон газраас эргэн тойрон харахад газрын баримжаа ямар байсан вэ? Баруун хойно Атас Чингисийн нуруу, урд зүгт Хөх-төмөрт уул, зүүн өмнө зүгт Төв Ази, Монголын өмнөд их говиор аялж байсан эрдэмтэн, жуулчдын бичсэн ном, бичигт дурсагдан орсон байдаг сүрлэг сайхан Сэгсэг цагаан богд сүндэрлэн үзэгдэх нь түүгээр хэдэн удаа явсан анчин миний сэтгэлийг их л хөдөлгөн байв. Агнасан тэмээгээ хэмжиж, арьсыг өвчиж янзлаад, толгойн хамт авч, эндээс урт аяллын жолоог нар мандах зүг залж, гэдрэг буцах замдаа орлоо. Буцахдаа Аж-богдын цаст өндөр оргилд гарч, Хатан хайрхнаар дайрч, Идрэнгийн нуруугаар давж, Онь Отгон ба түүний өргөн уудам хоолойд хулантай дайралдаж, музейд дээж ба кинонд авлаа. Тэгээд бид ирсэн замаараа учирсан явдлуудаа өдөржин шөнөжин хүүрнэн явсаар эх орныхоо нийслэл Улаанбаатар хотод эргэж ирэв. Аяллын урт замд явсан машины миль 5 мянган километрийг зааж байв.

	 

	 

	ТЭМЭЭН ГӨРӨӨС

	Манай өргөн уудам эх орны байгалийн баялаг асар олон янз, барагдашгүй арвин юм. Монгол оронд дэлхий дээр маш ховордсон олон төрлийн амьтан оршдог. Манай орны өндөр сүрлэг уулс, өргөн тунгалаг уст гол мөрөн, гүн цэнхэр нуур, цөөрөм, хөвч хангайн ой шугуй, агь таанын үнэр анхилсан асар тэнүүн тал нутаг, алтан шар элс зэрэглээтсэн говийн бүсэнд олон аймгийн амьтан байдаг билээ. Монголын ховор амьтдын дотроос алтайн их нурууны цаадах алдарт их говиудад хавтгай - тэмээн гөрөөс, хулан, тахь зэрэг зэрлэг амьтад оршино. Оросын жуулчин Н. М. Пржевальский 1870—1888 онуудад Төв Ази, Монгол нутгуудаар дөрвөн удаа аялан явахдаа монголын тахийг үзэж түүний тухай бичээд, Монголын тахийг Пржевальскийн адуу гэж нэрлэжээ. Мөн түүнчлэн монгол газар тэмээн гөрөөс байдаг тухай олон тооны баримт дурдаж болох юм.

	13 дугаар зууны үед Марко Поло, Төв Азийн нутагт зэрлэг тэмээ байдаг гэж бичиж байжээ. Тэнгэрийн тэтгэсний 36 онд буюу 1771 онд гарсан манж үсгийн 36-тын зүйл хуваасан тайлбар толийн гөрөөсний аймгийн зүйлд тэмээн гөрөөс, тэмээний адил, энгийн тэмээнээс хөл нарийн, бөх бага гэжээ. Мөн 1956 онд Бээжин хотод хэвлэгдсэн, Монгол утгын зүйл хуваасан толь бичигт: Гөрөөсний аймагт тэмээн гөрөөс гэж бичсэн байна. (Уул толь бичгийн 776 дугаар талд бий). Түүнээс гадна манай тооллын 400 гаруй оноос бичсэн Хотон орны тухай бичигт: тус оронд зэрлэг тэмээ маш баялаг гэжээ. Мөн 17 дугаар зууны үед газар зүйч Хажи Хальфагийн бичсэн тодорхойлолтод: Кашгарт зэрлэг тэмээ байдаг гэжээ. Мөн 1842 онд бичсэн «Манж хааны тоо бүртгэлийн данс» гэдэгт говийн өмнөд талаар зэрлэг тэмээ сүрэг сүргээр явдаг гэжээ. 1828 онд Иакинф, Монголын тухай тэмдэглэл гэдэг номдоо Монгол оронд зэрлэг тэмээ оршино. Монголын өмнөд хэсгээр байдаг гэжээ. 1928 онд, Эрдэнэбатын бичсэн «Ази тив» гэдэг номд "... Говьд орших амьтад нь... тэмээн гөрөөс зэрэг болно“ гэжээ. Зөвлөлтийн эрдэмтэн А. В. Банников бичиж, 1954 онд хэвлүүлсэн «Монгол орны хөхтөн» гэдэг номд Төв Ази, Монгол оронд тэмээн гөрөөс байдаг тухай олон тооны баримтуудыг дурджээ. 1957 онд О. Намнандоржийн бичсэн «Монголын дархан цаазтай амьтад» гэдэг номд Монгол оронд байдаг тэмээн гөрөөсний тухай бичсэн байна. Энэ бүх баримтуудаас үзэхэд Монгол оронд маш эртнээс тэмээн гөрөөс байсан бөгөөд одоо ч байгаа явдал олон зүйлээр батлагдаж байна.

	 

	* * *

	 

	1. ТЭМЭЭН ГӨРӨӨС БОЛ ГЭРИЙН ТЭМЭЭНИЙ ӨВӨГ МӨН БОЛОЛТОЙ

	Тэмээн гөрөөсний гарал үүслийн талаар жинхэнэ шинжлэх ухааны баталгаа одоохондоо байхгүй гэдэг учир, энэ амьтны гарал үүслийг зөв тайлбарлах, уул тэмээний биеийн бүтэц, тогтцыг нарийн судлан гэрийн тэмээтэй харьцуулан үзэж, дүн шинжилгээ хийх явдал чухал байна. Энэ асуудал бол монгол орны амьтны аймгийн судлалын чухал хэсэг гэж санаж байна. Хавтгайг зарим хүмүүс гэрийн тэмээнээс тасран, улмаар зэрлэгшсэн тэмээ гэж боддог.

	Үүнийг чухамхүү хүлээн зөвшөөрч болохгүй зүйл гэж санадаг. Учир нь: Хавтгай бол биеийн бүтэц, авир зан чанараар жинхэнэ зэрлэг амьдралтай амьтны шинжтэй юм. Хавтгайн идээшин орших газрыг ч аваад үзсэн хамгийн буйд, зэлүүд их говийн хүн амьтан үл явах газар оршдог юм. Хавтгай алс холоос хүний бараа харангуутаа, хулан, тахь зэрэг бусад амьтдын адил зам буруулан алга болдог байна. Бас эрт дээр үеэс ардын аман зохиолд "тэмээн гөрөөс“ гэдэг нэр томьёо орсон байна. Тэмээн гөрөөс гэдэг нь хээрийн зэрлэг тэмээ гэсэн утга илэрхий юм. Монгол оронд Хавтгай буюу энэ тэмээн гөрөөснөөс өөр тэмээн гөрөөс гэж адилшаах амьтан хаа ч байхгүй билээ. Тэмээн гөрөөс гэж эртнээс эхлэн үеийн үед дамжин ирсэн нутгийн ардын домог яриа ч байгаа юм. Говь-Алтай аймгийн Цээл сумын ард, хашир өвгөн Бадамцэрэн ярихдаа: эцэг өвгийн үеэс хавтгайг тэмээн гөрөөс гэж нэрлэсээр ирсэн юм гэж байжээ. Үүнээс ч үзсэн хавтгайг угаас зэрлэг амьдралтай байсан амьтан гэдэг бодлыг төрүүлдэг. Иймд, монголын "тэмээн гөрөөс"-нөөс гэрийн тэмээ үүсэж гарсан гэвэл зүйд нийлэх юм. Гэрийн тэмээний эртний өвөг Монгол оронд одоо байгаа юм гэж би итгэдэг.

	 

	 

	2. ТЭМЭЭН ГӨРӨӨС МАШ - ХОВОР АМЬТАН

	Хавтгай эрт дээр үед маш элбэг байсан гэдэг, 50—60-аар буюу хэдэн зуугаараа сүрэглэн явдаг байсан гэж ярилцана. Сүүлийн үед элдэв, шалтгаанаас эрс цөөрч ховордсон байна. Дархан цаазтай амьтны тухай хууль гараагүй байхад, хулан, тахь, бөхөн, хавтгай зэргийг хэн дуртай хүн агнах явдал маш их байснаас энэ ховор амьтан улам цөөрөн, үргэж, дүрвэх тал байснаас сүүлийн үед ховоршсон нь үндэстэй юм. Жишээ нь: 1940 оны үед агнах явдал их болсон учир, Аж-богдод байсан янгир баруун зүг, Хар дэлээр дамжин хил нэвтрэн, Харлаг-тагийн нуруу өөд хэдэн зуугаараа явж байсан гэдэг баримт байна. Иймээс ч хавтгайг олохоор хэдэн удаа яваад үр дүн гарч байгаагүй юм.

	Жишээ нь: 1948 онд Зөвлөлтийн эрдэмтэн Ефремовын хамт эрт галбын амьтны үлдэгдэл эрэх хайгуулын ажлаар явахдаа тэмээн гөрөөсний бие ба түүний мөрийг ер үзсэнгүй юм аа. Дараагаар 1952 онд О. Намнандоржийн хамт Цэнхэр-номины говийн цагаан дэрсний усанд тэмээн гөрөөс олохоор 7 хоног эрж одоход нэг ч тэмээн гөрөөс үзээгүй, харин 20 орчим тэмээн гөрөөсний шинэ хуучин мөр үзсэн. Мөн 1955 онд түмэн бодисын шинжлэх хааны дэд эрдэмтэн профессор Д. Цэвэгмидийн хамт явж, Тахийн шар нуруунаас Цэнхэр-номины говь, Шивээт-улааныг хүртэлх өргөн уудам газраар яваад, мөн олоогүй юм. Харин сүүлийн удаа 1955 онд 40—50 орчим тэмээн гөрөөсний мөрийг хөөсөөр явж олсон тухай дээр тодорхой бичсэн болно. Энэ удаагийн явалтаар бас Онь Отгоны хоолойд нэг удаа 4 ботгоны хамт 14, нөгөө удаа 4 тэмээн гөрөөстэй тохиолдсон болно. Энэ бүгдээс үзэхэд тэмээн гөрөөсийг дархан цаазтай амьтан болгож, хамаа бусаар агнахаа больсноос хойш, дахин олшрон үзэгдэх болж байгаа шинж тэмдэг баймаар юм. Гэвч тэмээн гөрөөсийг хуучин оршиж байсан газраараа суурьшин нутагшиж байна гэж маргаангүй нотлох баримт мөн хангалтгүй. Тэгээд ч тэмээн гөрөөс, нутаг усны идээшлийг дагаж нэг газраас нөгөөд шилжин сэлж амьдардаг боловч өөрийн нутагшин амьдарсаар идээшин дассан газраас гарч, бүр алслан, өөр нутаг оронд шилжин явдаггүй ажээ.

	 

	3. ТЭМЭЭН ГӨРӨӨС ХАА БАЙДАГ ВЭ?

	Одоо би тэмээн гөрөөсний оршин нутагладаг газрын талаар хэдэн үг хэлье. Тэмээн гөрөөс хэдийгээр жилийн 4 улиралд идэш усны эрхшээлийг дагаж, нутаг сэлж амьдрах боловч, түүний эртнээс нааш идээшин дасаж сурсан газар байгаа юм. Монгол орны хэсэгт идэш муудвал хил нэвтрэн Хятад ард улсын нутагт ордог, тэнд ургац муу бол монгол нутагт орж ирдэг. Тэмээн гөрөөс дээр үед хойд тал нь Элст-мянган, Говь хонин ус, зүүн хойд тал Аглаг нуур, Аж-богдын ар, Их, Бага Таяны өвөр хормой, урагшаа Идрэнгийн нуруу, Ламын тоорой, Сэгсэг цагаан богд, Нарийн хөх говь, Зуун мод, Зулганай, Зам билгэх, Талын билгэх, Мянган тоорой, Онь Отгоны хоолой зэрэг газраар оршин нутаглаж байжээ. Ийнхүү ирэхдээ Монголын баруун ба баруун өмнөд хилийн Элст-мянганы урд залгаа, Их тэнгэр уулын өмнүүр, баруун хойноос зүүн өмнө зүг чиглэн үргэлжилсэн Цэнхэр-номины говь, түүний дунд хэрд орших Цагаан дэрсний ус, түүнээс урагшлан Атас Чингисийн нуруу, түүний хойгуур, зүүгээр орсон Нарийн хөхийн говь зэрэг газраар ихэвчлэн оршдог юм. Зүүн тийш Хар-хайрхан, Шивээт-улаан, Балгантай, Онь Отгоны хоолой, Идрэнгийн нурууг дээгүүр, доогуур даван Хатан хайрхны зэрэг газраар одоо голчлон оршдог юм.

	 

	 

	4. ТЭМЭЭН ГӨРӨӨСНИЙ ИДЭШ, УС, ҮР ТӨЛ

	Тэмээн гөрөөс жилийн 4 улирлыг дагаж, өвс ногооны зүйлийг идэж амьдарна. Өвлийн цагт борог дагаж амьдарна. Хавар шүү, хужир даган, зун говийн сэрүүвтэр өндөрлөг газраар явна. Намар хужиртай ус, говь хоолой зэргийг дагадаг бололтой. Гол иддэг ургамлууд нь: шар, бор бударгана, хөмөл, таана, залуу заг, морин, хонин баглуур, бөлжиргөнө, зэлзэргэнэ, харгана зэрэг болно. Хужиртай ус ууна. Хэрэв ямар нэг юмнаас айж үргэсэн бол уудаг усандаа 10 хоногоор ч ирэхгүй явж чадна гэж говийн хашир анчид ярьдаг. Тэмээн гөрөөсний буур, гэрийн тэмээний адил өвлийн хүйтнээр орж, ингэ нь хаврын сард ботголно. Гэрийн тэмээний ботго эхээс гарахдаа маш арчаагүй байдаг. Эзэн хүний арчлалтгүйгээр босож чаддаггүй, толгойгоо өөрөө өргөж чаддаггүй учир, хүн өргөж дасгаж өгдөг байна. Гэтэл тэмээн гөрөөсний ботго эхээс төрөнгүүтээ босож торнин, эхээ дагаж явдаг бололтой. Хээрийн зэрлэг хурдан хөлт амьтны үр төл амьдралын нөхцөл ахуйд захирагдан хурдан түргэн торнидог болохыг хэн бүхэн мэднэ. Гэрийн тэмээ ихэвчлэн хүнд хүчир ажилд зүтгэн, бэлчээр, идээшил хязгаарлагдмал болж хүний гар арчилгаанд шүтэх амьдралын ахуй зохилдлоготой болсныг хачирхах зүйлгүй.

	 

	 

	5. ТЭМЭЭН ГӨРӨӨС ЯМАР ЗАН ААШТАЙ ВЭ?

	Морин дэл дээгүүр давхиж, малын ажил эрхэлсээр ирсэн ойролцоо нутгийн малчин ардууд тэмээн гөрөөсний зан ааш, төрхийг ажиглан мэдсэн нь олонтой. Тэмээн гөрөөс содон соргог, догшин сэргэлэн амьтан бөгөөд, ялангуяа анир чимээг нэлээд холоос мэддэг, хүн амьтанд хоргүй амьтан юм. Тэмээн гөрөөс ямар ч байдалд хүнд ойртон ирдэггүй, түүнээс зугтан дүрвэж алга болдог. Тэмээн гөрөөс хэрэв хүний ажиг сэдэв мэдвэл нам дор, гуу жалга, хөндий гангатай тийм газраар биеэ нууж явдаг. Xүнээс холдохын хамт маш түргэн зам чигээ чадамгай өөрчлөн, ор сураггүй болдог байна. Эд бүгдээс үзэхэд тэмээн гөрөөсөнд зэрлэг амьтны зан ааш бүрэн байгаа болно.

	Хавтгайн буур, зан аашаар догшин, 12 дугаар сард орж, 2 дугаар сард ялгаран явна. Ялгарсны дараа 2—3-аар юм уу, заримдаа ганц, ганцаараа явна. Тэмээн гөрөөсний буур орох үедээ зан аашаар маш догширдог юм. Орж байх үедээ буйд зэлүүд газар бэлчээрлэсэн айлын ингийг хурааж авсан баримт байдаг. Хэрвээ эзэн нь ингээ салгаж авах гээд очвол улам цааш нь хөөгөөд явдаг. Хэрэв тэгээд орхивол өөрөө орхиод явдаг гэж нутгийн ард ярилцдаг. Тэмээн гөрөөсний буур, гэрийн тэмээний буурыг хэмхдэг баримт бий. Жишээ нь: Доголон Луузан гэдэг айлын нас гүйцсэн том буурыг тэмээн гөрөөсний залуу буур ноцож, дунд чөмгийг хугалж орхиод ингийг хөөн явж байжээ.

	Говь-Алтай аймгийн Цээл сумын ард Бадамцэрэнгийнд тэмээн гөрөөсний улаан гэдэг тэмээ байжээ. Энэ бол тэмээн гөрөөсний буурт гарсан ингэний төл байсан байна. Уул тэмээ, маш догшин, гоолиг, өндөр, цэвэрхэн, шилбэ нарийхан, үс тачир, зогдор богино байжээ. Мөн Баянхонгор аймгийн Шинэ Жинст сумын Цагааны Лувсангийнд 1948—1949 онд тэмээн гөрөөсний буурт гарсан 10 гаруй тэмээ бий. Тэд бол догшин, хүч тамиртай боловч эдэлгээнд муу, үс зогдор нь тачир, янгинасан хатуу нарийхан дуутай юм гэж Баянхонгор аймгийн Богд сумын "Дөл" нэгдлийн гишүүн Нэргүй ярьжээ. Тэмээн гөрөөс хавар, зуны улиралд салхи сөрөн алслан явах зантай, энэ нь гэрийн тэмээнд дамжин ирсэн удамшил зан юм. Гэрийн тэмээ хавар, зуны халуун урьхан салхинд зогсохоо мэдэхгүй алсыг өлийн ширтсээр салхиддаг билээ.

	 

	 

	6. ТЭМЭЭН ГӨРӨӨСНИЙ БИЕИЙН ГАДААД БҮТЭЦ ЯМАР ВЭ?

	Одоо тэмээн гөрөөсний биеийн гадаад бүтэц ямар болохыг ажиглан мэдсэнээ энд бичье.

	Хавтгай гэдэг нэр томьёо чухам ямар гаралтай болох нь тодорхой биш юм. Зарим ардуудын ярианаас үзэхэд толгой нь хавтгай учраас тэгж нэрлэсэн гэдэг. Ер нь: хэвлэл ном, аман ярианд 3 янзын нэр байдаг. Үүнд: хавтгай1, тэмээн гөрөөс2, зэрлэг тэмээ3 зэргээр нэрлэж байна.

	1 дүгээр зураг. Тэмээн гөрөөс

	 

	Тэмээн гөрөөсний толгой хавтгай, хэсэг газар үсгүй халцгай, хоншоор нарийн шөмбөгөр, нүдний хөмсөг урт, хар, өтгөн, хүзүү нарийвтар, бөх жижиг, үргэлж ширээ, сүүл нарийн, үзүүртээ уртавтар үстэй. Сүүлийн уг ба хойд бөхний хооронд хэсэг овгортой, шилбэ нарийн, хойд, урд өвдөгний эвэрлэг гэрийн тэмээг бодвол бага, тавхай жижиг, үс тачир, зогдор бага, богино. Тэмээн гөрөөсний өнгө цөм нэгэн адил цайвар шаргал байдаг.

	2 дугаар зураг. Гэрийн тэмээ

	 

	Гэрийн тэмээний хоншоор өргөн, уруул бамбагар, хөмсөг шингэн, богино, хүзүү бүдүүвтэр, ялангуяа аман хүзүү, шилний орчмоор бүдүүн, бөх нь том, өндөр янз бүрийн хэлбэртэй байдаг (ханан саравч, солби, налчин, ширээ зэрэг), сүүл бүдүүн, хоёр хажуугаар үстэй, шилбэ бүдүүн, тавхай том, зузаан, үс зогдор урт, ялангуяа өвдөгний зогдор өтгөн урт байдаг. Гэрийн тэмээний өнгө: цагаан, хар, бор, хүрэн, улаан, шар зэрэг янз бүр байна.

	1955 оны 8 дугаар сарын 18-нд агнасан тэмээн гөрөөсний 13—14 насны орчим (гол хоёроо лав дараад, зах хоёртоо халдаж яваа) ингэний биеийн зарим хэмжээг, гэрийн тэмээний зарим хэмжээнүүдтэй харьцуулан үзүүлэхийн тулд Өвөрхангай аймгийн Баян-Өндөр сумын 6 дугаар багийн ард Довчин овогтой Дамдинсүрэнгийн тэмээн сүргийн дотроос 12 орчим насны ингийг авч, дор дурдсан хүснэгтийг гаргав.

	 


Тэмээн гөрөөс, гэрийн тэмээ хоёрын бүдүүвчилсэн хэмжээ № 1

	Энэ харьцуулсан хэмжээнүүдээс гарсан зөрөөг харахад тэмээн гөрөөс, гэрийн тэмээнээс биеийн гадаад бүтцээр зарим нэг талаар ялгаа гарч байна. Үүнд:

	1. Тэмээн гөрөөс биеэр өндөр байна. Ер нь тэмээн гөрөөс, гэрийн тэмээг бодвол уртавтар хөлтэй, зэгзгэрдүү юм.

	2. Тэмээн гөрөөсний хүзүү, гэрийн тэмээг бодвол арай урт.

	3. Тэмээн гөрөөсний бөх намхан, жижиг, үргэлж ширээ байх нь гэрийн тэмээнээс нэг онцлог ялгаатай тал байна. Харин хойд бөх нь угаараа гэрийн тэмээнийхийг бодвол бүдүүн, гэрийн тэмээний бөх өндөр, том, үзүүрээрээ бүдүүн байдаг.

	4. Тэмээн гөрөөсний цээж тал, гэрийн тэмээг бодвол том өргөн байна.

	5. Тэмээн гөрөөс хондлой дээрээ хэсэг овгортой бөгөөд энэ овгороос дээш хойд бөх налуу янзаар боссон байхад, гэрийн тэмээний хойд бөх бараг дээшээ эгц боссон байна.

	6. Дээрх хоёр тэмээний гэдэсний зөрөө нэлээд их гарлаа. Үүний учир гэвэл; тэмээн гөрөөс 8 дугаар сард хээрийн бэлчээрт тарган цатгалан байсан тул аргагүй их гэдэстэй байгаа юм. Үүнтэй харьцуулан үзүүлсэн ингэ бол өвөл цагт жингээр явж, өл гэдэс алдсан тэмээ байснаас болно.

	7. Тэмээн гөрөөсний хөл урт, шилбэ нарийн, тавхай гэрийн тэмээг бодвол арай бага, гонзгойдуу байна. Гэрийн тэмээний тавхай том дугариг хэлбэртэй байна.

	 

	Нутгийн хүмүүсийн яриагаар үзэхэд, тэмээн гөрөөсний хавирганы яс бөөрөнхий байхад, гэрийн тэмээний хавирга хавтгай байдаг. Тэмээн гөрөөсний нурууны сэртэн богино шулуун байхад гэрийн тэмээний нурууны сэртэн урт, үзүүрээр дотогшоо махийсан байдаг гэж ярилцдаг. Энэ мэтээс үзэхэд, тэмээн гөрөөс ба гэрийн тэмээний бүх араг ясыг хооронд нь харьцуулан шинжилж үзвэл, ялгаатай талууд батлагдан гарч болох юм.

	Одоо, бид тэмээн гөрөөсний толгойн ясыг, гэрийн тэмээний толгойн ястай харьцуулан үзье.

	3 дугаар зураг. Тэмээн гөрөөсний ба гэрийн тэмээний толгойн яс.

	 

	 

	Тэмээн гөрөөс 13—14 насны орчим (гол хоёроо лав дараад, зах хоёртоо халдаж яваа) ингэний толгойн ясыг мөн насны (зах хоёртоо лав халдаж яваа) ингэний толгойн ястай жишиж дор хүснэгтээр үзүүлэв.

	 

	 

	Тэмээн гөрөөс, гэрийн тэмээ хоёрын толгойн ясны хэмжээ (эрүүгүй, дан ясан толгойг мм-ээр гаргав) № 2

	[image: бичвэр, тоо, дэлгэцийн зураг-г агуулсан зураг

AI-generated content may be incorrect.]

	 

	 

	Энэ хүснэгтээс харахад дээрх хоёр толгойн үндсэн урт нэлээд зөрөөтэй байна. Тэмээн гөрөөс, гэрийн тэмээ хоёрын толгойн ясанд өөр нэг сонирхолтой ялгаа бол дагзны хэсэгт байна. Тэмээн гөрөөсний дагзны яс гэрийн тэмээнийхийг бодвол нэлээд өндөр байна. Энэ нь бидний ажиглалт хэмжээнээс илэрхий гарч ирлээ. (Хүснэгт № 2)

	Энэ мэт зөрөө нь тэмээн гөрөөсийг цаашид судлан шинжлэхэд сонин баримт болж магад. Тэмээн гөрөөс, гэрийн тэмээ хоёрын толгойг хооронд нь харьцуулан үзэхэд зарим нэг ялгаатай тал байна. Үүнд:

	1. Тэмээн гөрөөсний духны яс, гэрийн тэмээнийхийг бодвол ялихгүй өргөн бөгөөд тэгшхэн хавтгай юм. Гэрийн тэмээнийх арай нарийн бөгөөд хонхоровтор хавтгай байна.

	2. Тэмээн гөрөөсний хоншоор гэрийн тэмээг бодвол нарийн шөмбөгөр байна.

	3. Тэмээн гөрөөсний толгой бүхлээрээ, гэрийн тэмээнийхийг бодвол, арай нарийвтар байна.

	 

	Жич. Эдгээрээс гадна, тэмээн гөрөөсний толгойн яс гэрийн тэмээнийхийг бодвол ялгаатай өөр бас талууд байна. Үүнд:

	а. Тэмээн гөрөөсний ухархайн цагариг яс нарийн бөгөөд хүрээ нь арай бага байна. Гэрийн тэмээний ухархайн яс бүдүүн бөх бөгөөд, хүрээ нь арай том гадуур байна.

	б. Тэмээн гөрөөсний гавлын яс дээрээс нь харахад бөөрөнхий хэлбэртэй байхад, гэрийн тэмээнийх налуувтар бөөрөнхий байна. Үүнээс үзэхэд гэрийн тэмээний тархины эзлэхүүн, тэмээн гөрөөснийхийг бодвол арай их юм гэж санагдлаа.

	в. Тэмээн гөрөөс, гэрийн тэмээний толгойн ясанд байгаа гойд нэг ялгаа бол дагз, шилний ясанд байна. (Дээр энэ талаар цухас гарсан. 2 дугаар хүснэгтийн 7 дугаарт бий). Тэмээн гөрөөсний дагз, шилний яс хойшоо нарийсаж шөвийсөн дугуй болж ирсэн бөгөөд, үзүүр хэрдээ зузаан, гавлын голын хянга яс шилний ясны ирмэгийг арай хүрэлгүй хоёр тийшээ эвэр угалз янзаар эргэж төгссөн байна. Энэ эргэсэн ирмэгээс дагз, шилний ясны төгсгөлийн дугуй ирмэг хүртэл гурвалжин хэлбэртэй тэвхгэр яс бий болсон байна. Гэтэл гэрийн тэмээний дагз, шилний яс том хагас дугуйг үүсгэн, гавлын ясны хянга шууд шилний ясны ирмэгт хүрч төгссөн байна. Гэрийн тэмээний дагзны ясны энэ онцлог бол хүнд хүчир хөдөлмөрт зүтгэдэг, үүнтэй холбогдон, хүзүүний булчин бүдүүн том байдаг учраас аман хүзүүний орчмын ясны хэмжээ мөн нэгэн адил бөх, болхи болжээ гэж бодмоор юм.

	г. Тэмээн гөрөөсний эрүү, гэрийн тэмээнийхийг бодвол арай богино, 2 эрүүний урд талын зай арай нарийн байна. Эрүүний нарийн үзүүрийн яс ч өөрөө нарийхан юм. Иймээс тэмээн гөрөөсний эрүүний ясны хөндлөн огтлол нимгэн, эрүү нь өөрөө хөнгөн авсаархан болно. Гэрийн тэмээний эрүү нарийн үзүүрээр бүдүүн бөх, арааны суудал өргөн, гадагшаа гүдийн гарсан онцлог байна. Бас арааны угийн хонхор нэлээд гүнзгий юм. Эдгээр нь гэрийн тэмээний эрүүг хүнд том өргөн болгож байна4.

	д. Тэмээн гөрөөс бол гэрийн тэмээний нэгэн адил доод эрүүндээ 6 халбагатай, дээр, дороо нэг хос соёотой дээр дороо нэг зэрэгцээнд 7 ширхэг араатай. (Тэмээн гөрөөс ба гэрийн тэмээний шүдийг бидний жишиж байгаа хоёр ингээр гаргав)

	 

	Тэмээн гөрөөс ба гэрийн тэмээнд (ат, ингэ, тайлаг) туслах нэг хос соёо байх нь үзэгдэнэ.

	Эдгээрээс үзэхэд тэмээн гөрөөс, гэрийн тэмээнээс бага сага зүйлүүдээр ялгаатай нь маргаангүй нотлогдож байна. Гэлээ ч гэсэн тэмээн гөрөөсний биеийн бүтэц, гэрийн тэмээтэй төлөв адилавтар болно гэдэг дүгнэлтэд хүргэж байна. Тэмээн гөрөөс ба гэрийн тэмээ хоёрын хоорондын ялгаатай талуудыг амьтны судлалын шинжлэх ухааны үүднээс улмаар нарийн шинжилж үзэх нь манай өсөн дэгжиж яваа энэ талын мэргэжлийн эрдэмтэн, сэхээтний зорилго болж байна гэж би санана.

	[image: зурах-г агуулсан зураг

	4 дүгээр зураг. Тэмээн гөрөөс, гэрийн тэмээ хоёрын дагзны ясыг хооронд нь харьцуулан үзүүлэв

	 

	Бидний ингэж агнаж ирсэн тэмээн гөрөөсний арьсаар чихмэл дүрсэч Л. Цэвэл анх удаа том амьтны чихмэл дүрс хийж амжилттай дуусаад Улсын төв музейд 1957 оны 2 дугаар сарын 27-нд үзмэр болгон тавьсан байна. Монгол орны тэмээн гөрөөсийг дархан цаазтай амьтан болгожээ.

	БНМАУ-ын Их Хурлын Тэргүүлэгчдийн 1955 оны 5 дугаар сарын 15-ны өдрийн 52 дугаар тогтоолоор хавтгай (тэмээн гөрөөс) зэрэг нэр бүхий ховор амьтдыг агнах явдлыг цаазалжээ.

	Манай Монголд байгаа тэмээн гөрөөс бол тус улсын эдийн засгийн ач холбогдолтой чухал ан юм. Үүгээр ч үл барам тэмээн гөрөөс бол аль ч газар эрдэм шинжилгээний асар их нандин ховор амьтан болно.

	Тэмээн гөрөөсийг цаашид нарийвчлан судалж, түүнийг хайрлан хамгаалж үржүүлэн олшруулах зэрэгт их анхаарах ёстой.

	Манай идэвхтэн ардууд өөрийн эх орны ийм ховор сонин амьтдыг зүй бусаар агнах, дүрвээх зэрэгтэй хатуу тэмцэж, дэлхийд ховордсон энэ мэт сонин, нандин амьтнаа эртнээс идээшин нутагшиж ирсэн нөхцөлтэй газарт нь хэвээр хамгаалах бүх бололцоог хангах талаар орон нутгийн захиргаа, нам олон нийтийн байгууллагууд, орон нутаг судлах кабинетуудад биетэй туслахыг уриална.

	 

	 

	* * *

	 

	Эцэст нь миний энэ анхны өчүүхэн жижиг замын тэмдэглэл бичих ажилд нөхөр ёсны сайхан зөвлөгөө өгч тусалсан нөхөр Цэндийн Дамдинсүрэн, Дондогийн Цэвэгмид, Очирын Намнандорж нарт баяр талархлаа илэрхийлье.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 Хавтгай — нутгийн ардын нэр




	[←2]
	 Тэмээн гөрөөс — хуучин судар түүхэнд ихэвчлэн ингэж нэрлэдэг




	[←3]
	 Зэрлэг тэмээ — зарим нэгэн хэвлэлд ингэж нэрлэж байна




	[←4]
	 Ер нь энэ мэт зөрөөтэй талуудыг жинхэнэ ёсоор нарийн тогтоох гэхэд маш олон тэмээний ясыг нарийн судалж, жишиж байж сая үр дүн гарах учиртай байх. Миний энэ жишилт бол олдцын эрхээр зөвхөн одоо гар дээр бэлэн буй ганцын төдий хувь толгойг олж харьцуулсан юм болохоор учир их дутагдалтай гэдэг нь хэний ч мэдээжийн хэрэг билээ

